
Haji Ayop Salleh
Executive Director
NIOSH

Assalamualaikum W. B. T.
Bismillahirrahmanirrahim,

Pelbagai insiden yang dilaporkan media, termasuk kemalangan maut akibat kecuaian 
serta kekurangan pengetahuan, menunjukkan kepentingan meningkatkan kesedaran bagi 
mengelak berlakunya tragedi sedemikian.

Sehubungan itu, Institut Keselamatan dan Kesihatan Pekerjaan Negara (NIOSH) akan 
terus memberi penekanan terhadap aspek kesedaran dan pencegahan melalui pelbagai 
program termasuk latihan serta aktiviti-aktiviti penerangan dan perkongsian maklumat.

Khusus untuk FYI edisi Oktober 2022 ini, NIOSH turut berkongsi maklumat mengenai 
risiko dan "hazard" yang dihadapi dalam aktiviti seharian seperti renjatan elektrik ataupun 
kemungkinan ditimpa kemalangan ketika berada di sekolah.

Melihat dari sudut keselamatan dan kesihatan pekerjaan (KKP), istilah "hazard secara 
ringkasnya boleh didefinisikan sebagai punca atau situasi yang berpotensi memberikan 
kemudaratan dalam bentuk kecederaan dan penyakit pekerjaan. Ini berdasarkan kepada 
definisi hazard dalam "ISO45001, Occupational Health and Safety Management System".

Bagi memperkasa KKP dalam masyarakat, NIOSH telah memperkenalkan pelbagai 
program termasuk "OSH in Schools" serta meningkatkan bilangan pengamal serta 
penyeleras KKP termasuk dalam kalangan perusahaan Mikro Kecil Sederhana (PMKS).

Melalui usaha bersepadu dan berterusan ini, NIOSH percaya para majikan dan pekerja 
mampu membantu negara membentuk budaya KKP yang baik di tempat kerja sekaligus 
mengurangkan kadar kemalangan dan penyakit berkaitan pekerjaan di seluruh negara.

MHI TV3 (Tajuk: Renjatan Elektrik)

INFO

Disediakan oleh:
Ts. Hj. Mohd. Esa bin Hj. Baruji

Pakar Teknikal 1
(Principle Consultant & Researcher), Jabatan Perundingan, Penyelidikan & Pembangunan (CRDD), NIOSH, 

Kementerian Sumber Manusia.

Muhammad Akmal bin Muzhaffar Azman Wong
(Jurulatih & Approved Signatory, Jabatan Pendidikan & Latihan (ETD), NIOSH,

Kementerian Sumber Manusia.

1. Apakah yang dimaksudkan dengan renjatan 
elektrik?

JAWAPAN: Sebelum menjawap soalan tersebut, saya 
ingin menerangkan di dalam aspek keselamatan dan 
kesihatan, terdapat istilah hazard iaitu secara ringkasnya 
boleh didefinisikan sebagai punca atau situasi yang 
berpotensi memberikan kemudaratan kepada kita 
dalam bentuk kecederaan dan penyakit pekerjaan. Ini 
berdasarkan kepada definisi hazard dalam ISO45001, 
Occupational Health and Safety Management System.

Kita semua tahu, penggunaan tenaga elektrik ini sangat 
penting untuk urusan kita seharian. Urusan kerja di dapur, 
membasuh dan mengeringkan pakaian, pengunaan 
peralatan kerja seperti komputer, peralatan-peralatan 
hiburan seperti televisyen dan yang sangat penting 
sekarang ini adalah telefon bimbit atau gajet seperti tablet, 
ipad dan sebagainya.

Berdasarkan kepada Pusat Rujukan Persuratan Melayu, 
Dewan Bahasa dan Pustaka, renjatan boleh ditafsirkan 
sebagai rasa sakit apabila bahagian tubuh terkena arus 
elektrik ATAU tindak balas fisiologi disebabkan oleh 
pengaliran arus elektrik melalui badan manusia. Ia berlaku 

apabila suatu bahagian badan manusia bersentuhan 
dengan apa-apa sumber elektrik yang menyebabkan 
magnitud yang cukup untuk melalui otot, organ atau 
rambut mangsa. 

Di dalam Akta Keselamatan dan Kesihatan Pekerjaan, 
Renjatan elektrik (atau dalam Bahasa Inggerisnya 
Electrical Shock) ini merupakan impak atau akibat 
daripada hazard tersebut, contohnya tersentuh peralatan 
elektrik yang rosak, terpegang palam atau soket atau plug 
yang mempunyai pendawaian yang tidak sempurna dan 
sebagainya. Malah ia boleh mengakibatkan kematian.

2. Berapakah kuasa voltan yang boleh mengakibatkan 
terkena renjatan ini?

JAWAPAN: Sebelum itu, kita perlu faham apabila 
membicarakan mengenai elektrik, terdapat 3 komponen 
asas iaitu arus, I (yang diukur dalam unit Ampere), 
rintangan, R (yang diukur dalam unit Ohm) dan voltan, V 
(yang diukur dalam unit Volt). Formula Ohm Law, V=I X R.

Ambang voltan yang boleh mengakibatkan renjatan 
elektrik adalah serendah 10 Volt (iaitu ambang minima 
rangsangan rasa) sehingga 60 Volt (iaitu ambang 
getaran). Rumah kita dibekalkan dengan 230 Volt 
pada frekuensi 50 Hz, bermaksud sekiranya kita tidak 
menggunakan bekalan elektrik dengan betul di rumah, 
ia boleh mengundang padah kepada pengguna. Tetapi 
yang lebih bahaya adalah arus elektrik yang boleh 
membawa maut. Kepala pengecas telefon bimbit boleh 
mengalirkan sehingga 2 Amps. Walhal, 3 miliamps sudah 
boleh menyebabkan kejutan lembut kepada anggota 
badan kita, manakala 3000 miliamps atau 3 Amps boleh 
menyebabkan jantung terhenti, kemungkinan besar boleh 
menyebabkan kematian.

3. Dengan keadaan cuaca yang tidak menentu 
sekarang, bagaimana untuk kita mengurangkan 
penggunaan elektrik untuk perkara-perkara tertentu?

17 Oktober 2022, Isnin.

Pengacara bertugas: En. Hanif Miswan & 
Pn. Rena Kassim

Tetamu: Ts. Haji Mohd Esa bin Haji Baruji

Pembantu Tetamu: En. Muhammad Akmal 
bin Muzhafar Azman Wong

JAWAPAN: Di sini kita ada 2 perkara yang berbeza 
untuk diterangkan, mengurangkan penggunaan elektrik 
ATAU menjimatkan pengunaan elektrik. Kalau nak 
bercerita mengenai penjimatan, ayah saya salah seorang 
daripadanya. Sangat jimat. Contohnya, selalu mematikan 
lampu yang tidak digunakan, hingga kipas pun dimatikan 
di tengah malam atau pagi tapi di kampung keadaannya 
di waktu pagi sejuk dan nyaman. 

Dari segi pengurangan pengunaan elektrik, boleh tetapkan 
peraturan tempoh penggunaan elektrik. Contohnya, 
hadkan masa menonton televisyen – membuat aktiviti 
lebih bermanfaat (beriadah, membasuh kereta, bercucuk 
tanam). Hadkan penggunaan pendingin hawa atau letak 
timer. Gunakan cahaya matahari untuk menerangi rumah 
pada waktu siang (buka tingkap, langsir, pintu gelongsor 
dan sebagainya). Tutup suis dan cabut palam atau soket 
(suis televisyen, komputer, lampu tandas, ruang luar 
rumah, balkoni, periuk nasi dan sebagainya).

Dari segi penjimatan pula, pastikan pengunaan barangan 
elektrik yang bersesuaian. Contohnya, pendingin hawa 
dengan kuasa yang optimum dengan saiz ruang. Tetapkan 
suhu yang bersesuaian eg 24OC. Keduanya, pastikan 
menggunakan peralatan elektrik yang betul. Contohnya, 
mesin basuh yang berkapasiti 10 kg, maka pastikan 
berat pakaian yang hendak dibasuh tidak melebihi berat 
atau kapasiti tersebut. Memilih peralatan elektrik yang 
mempunyai penarafan bintang yang tinggi juga boleh 
menjimatkan penggunaan elektrik di rumah. Ada 8 jenis 
peralatan yang disenaraikan oleh Suruhanjaya Tenaga – 
boleh rujuk di laman sesawang tersebut.

4. Kes renjatan elektrik dari mengecas telefon atau 
laptop

JAWAPAN: Jadi berdasarkan kepada penerangan awal 
tadi, memang ada potensi untuk berlaku renjatan elektrik 
disebabkan nilai arus yang mengalir mempunyai magnitud 
untuk terjadi. Contohnya pengecas telefon bimbit (yang 
saya pakai ini) boleh mengalirkan arus elektrik dari nilai 
1.67 hingga 2 Amps. Walhal, mengikut National Safety 
Council, Australia, 0.07 Amps mempunyai risiko kematian. 
Bagaimana pula komputer riba? AC Adapter komputer 
saya pula mempunyai kadar 3.34 Amps. Jadi, bolehkah 
mengakibatkan kematian sekiranya terkena kepada kita? 
Jawapannya YA. 

Ini belum lagi kita berbicara mengenai penggunaan 

pengecas yang tidak mempunyai kelulusan pihak 
berautoriti seperti Suruhanjaya Tenaga dan mempunyai 
label pengesahan seperti label SIRIM-ST. Juga kerosakan 
kepada komponen pengecas telefon bimbit dan komputer 
riba seperti di palam, pendawaian, penyambungan 
elektrik (extension) dan sebagainya. Terdapat 34 
kategori peralatan elektrik yang telah disenaraikan oleh 
Suruhanjaya Tenaga di bawah Peraturan Bekalan Elektrik 
1994 mendapat kelulusan label SIRIM-ST. Ini termasuk 
palam, socket outlet, adapter atau charger. 

5. Musim banjir, hujan. Kes terkena elektrik ketika 
berada di luar rumah

JAWAPAN: Sekiranya musim banjir, kita boleh mengambil 
langkah-langkah pencegahan. Contohnya, pengguna 
perlu mematikan bekalan masuk utama ke rumah di 
papan agihan, menanggalkan semua palam peralatan, 
simpan kelengkapan elektrik di tempat tinggi agar tidak 
ditenggelami atau terkena air banjir. 

Untuk mengelakkan renjatan elektrik, elakkan kawasan 
yang mempunyai talian elektrik, jauhkan diri dari lokasi 
terdapat talian elektrik yang jatuh atau putus, jangan 
pegang tiang elektrik atau kabel/ dawai umbang (barbed 
wire) semasa banjir atau hujan. Air yang tersentuh dengan 
kabel hidup ini seperti kita membaling batu ke dalam air. 
Semakin dekat dengan punca tersebut, semakin tinggi 
voltan yang dihasilkan dan sebaliknya. Jadi sekiranya kita 
berada jauh dari punca tersebut, risiko terkena renjatan 
juga akan kurang.

6. Tips mengelakkan renjatan elektrik

JAWAPAN: Saya ingin memberikan 5 tips untuk 
mengelakkan renjatan elektrik:

1.) Pastikan tangan sentiasa kering semasa 
mengendalikan peralatan elektrik (contohnya di 
dapur) kerana kulit yang kering mempunyai nilai 
rintangan yang tinggi, boleh mencecah sehingga 
600,000 Ohms. Manakala, kulit yang basah hanya 
mempunyai nilai 1,000 Ohms sahaja.

2.) Tutup suis selepas digunakan  terutama keselamatan 
kepada anak-anak kita.

3.) Elak menyambung terlalu banyak peralatan 
elektrik pada satu soket terutama peralatan yang 
mempunyai elemen pemanasan seperti cerek air, 
seterika, rice cooker dan sebagainya.

4.) Pastikan pendawaian elektrik baik (tiada rekahan, 
terkoyak) dan juga perkakasan elektrik dalam 
keadaaan baik (contohnya seterika, cerek dan 
televisyen).

5.) Gunakan peralatan elektrik yang bermutu tinggi 
termasuklah aspek keselamatan yang mendapat 
pengiktirafan daripada pihak yang berautoriti.

7. Tips berhadapan dengan mangsa yang terkena 
elektrik

JAWAPAN: Mari kita lihat demo untuk melepaskan mangsa 
yang terkena renjatan elektrik. Mari saya tunjukkan 
bebarapa barang yang mudah didapati di rumah yang 
boleh digunakan semasa terjadi insiden renjatan elektrik. 
Saya jemput En Muhammad Akmal bersama-sama 
dengan saya untuk melaksanakan aktiviti demonstrasi ini.

Kita ada surat khabar, payung yang mempunyai cangkuk 
dan penyapu. Kata kuncinya adalah bahan penebat. Kita 

perlu faham apa beza bahan konduktor dan penebat 
elektrik. Sebelum itu, sekiranya kita berhadapan dengan 
mangsa yang terkena arus elektrik, apakah yang perlu 
dilakukan:

1.) Bertenang

2.) Padam atau matikan punca elektrik pada sumber 
terdekat atau sekiranya boleh di papan agihan 
(sekiranya dapat dikenal pasti)

3.) Lepaskan mangsa dari punca renjatan elektrik 
dengan menggunakan bahan penebat. 

4.) Taksir keadaan mangsa

5.) Panggil bantuan kecemasan (999)

6.) Sekiranya mangsa bernafas, posisikan mangsa 
kepada recovery position sementara menunggu 
bantuan tiba.

7.) Sekiranya mangsa tidak bernafas, laksanakan 
Cardiopulmonary Resuscitation (CPR) (sekiranya 
terlatih) sementara menunggu bantuan tiba.

Itu sahaja yang dapat kami kongsikan maklumat berkaitan 
dengan isu renjatan elektrik. Terima kasih kepada En. 
Hanif dan Pn. Rena serta krew MHI TV3 pada hari ini. 
Jumpa lagi.



6 NIOSH Malaysia Newsletter | October 2022

INFO

Keselamatan Tiang Gol Bolasepak

Disediakan oleh:
Ts. Haji Shahronizam Noordin
Bahagian Penyebaran Maklumat (IDD)
National Institute of Occupational Safety & Health (NIOSH)
Email : shahronizam@niosh.com.my / ijam21875@gmail.com

Bila menyentuh tentang program 'OSH in school' ramai 
yang bersemangat untuk membantu pihak sekolah. 
Pelbagai institusi seperti agensi kerajaan, badan bukan 
kerajaan (NGO) dan pengamal Keselamatan dan 
Kesihatan Pekerjaan (KKP) sentiasa membuka tawaran 
membantu program KKP di sekolah. Hasratnya hanya 
satu, untuk mencegah kemalangan yang boleh berlaku di 
sekolah terutamanya para murid yang rata-ratanya ialah 
anak kita.

Jika diperhatikan, kes kemalangan yang hampir setiap 
tahun berlaku ialah kes kemalangan dihempap tiang gol. 
Kebanyakannya melibatkan kematian. Berikut adalah data 
yang melibatkan kes kemalangan dihempap tiang gol. 

a. Mac, April, 2000 - maut.

b. Jan, 2008 - maut.

c. Nov, 2010 - maut.

d. Sept, 2011 - maut.

e. Julai, 2013 - maut.

f. Apr, 2014 - maut.

g. Julai, 2016 - maut.

h. Sept, 2018 - maut.

i. Okt, 2022 - maut.

*sumber : NST, Berita Harian, Harian Metro dan Utusan 
Malaysia (2000 - 2020)

Apakah punca sebenarnya yang boleh menyebabkan 
kemalangan, adakah berpunca daripada perilaku 
tidak selamat atau keadaan tidak selamat seperti reka 
bentuknya? Semua ini perlu dibuat penyiasatan dan 
pemeriksaan yang terperinci agar penambahbaikan yang 

'tepat' dapat dilaksanakan bagi mencegah berulangnya 
tragedi dihempap tiang gol.

Merujuk kepada 'sportsflieds.info', artikel berkaitan 
'equipment safety : practical guide to choosing 
football goals', ada menyatakan perkara yang perlu 
dipertimbangkan ketika mereka bentuk dan menggunakan 
tiang gol. Antaranya ialah:

a. Bingkai tiang gol.

Memastikan reka bentuk bingkai tiang gol yang selamat. 
Ia mestilah cukup selamat untuk menahan sebarang 
hentakan bola agar tidak tumbang. Mempunyai sudut 
yang betul agar dapat seimbang dengan pemberat.

b. Jaring.

Jaring hendaklah dipasangkan pada bingkai tanpa tegang 
dan tali penegang atas hendaklah dipasang pada jaring 
supaya tidak tertanggal. Jaring yang dipasang hendaklah 
bebas, supaya apabila bola masuk ke dalam tiang gol 
ia tidak boleh melantun keluar serta merta. Ia perlu 
direka sedemikian supaya tidak mencederakan pemain. 
Sebarang cangkuk atau bucu tajam yang ada perlu 
dipasang dengan penutup.

c. Kestabilan

Kedudukan tiang gol mestilah tetap kekal, samada ia 
digunakan atau tidak lagi bagi mengelakkan risiko terbalik. 
Begitu juga, ia mestilah dilarang bagi mana-mana orang 
(murid) untuk memanjat jaring atau bingkai tiang gol.

d. Pemeriksaan Keselamatan.

Sebelum menggunakan tiang gol, periksa keadaan bingkai 
dan persekitarannya. Pemeriksaan ini perlu dilaksanakan 
secara berkala atau sekerap mungkin sebelum digunakan. 
Jika ia berisiko jangan digunakan dan segera dibaiki.

Peranan Penyelaras Keselamatan 
dan Kesihatan Pekerjaan 

Disediakan oleh:
Ts. Haji Shahronizam Noordin

Bahagian Penyebaran Maklumat (IDD)
National Institute of Occupational Safety & Health (NIOSH)

Email : shahronizam@niosh.com.my / ijam21875@gmail.com

Merujuk kepada data Malaysia Statistical Business 
Register (MSBR) yang diterbitkan oleh Jabatan 
Perangkaan Malaysia, terdapat 1,226,494 Perusahaan 
Mikro Kecil Sederhana (PMKS) pada tahun 2021. Angka 
ini menyumbang sebanyak 97.4% daripada keseluruhan 
pertubuhan di Malaysia. Ini menunjukkan bahawa PMKS 
ini merupakan penyumbang besar kepada kerancakan 
ekonomi Malaysia.

Oleh kerana PMKS merupakan salah satu sektor industri 
sudah tentu aktiviti yang dijalankan di tempat kerja PMKS 
boleh mewujudkan risiko berlakunya kejadian berbahaya, 
kemalangan, penyakit dan keracunan pekerjaan serta 
melibatkan kematian. Kesemua risiko ini bukan sahaja 
boleh berlaku kepada pekerja, malahan kepada orang 
awam yang berada di kawasan tempat kerja tersebut.

Sepertimana yang kita maklum, sejak tahun 2016 
lagi Jabatan Keselamatan dan Kesihatan Pekerjaan 
(JKKP) telah menyusun beberapa pelan strategik bagi 
meningkatkan pengurusan keselamatan dan kesihatan 
pekerjaan di sektor PMKS agar visi menerapkan budaya 
pencegahan di tempat kerja tercapai. Antaranya melalui 
Pelan Strategik Keselamatan dan Kesihatan Pekerjaan 
di Sektor Industri Kecil dan Sederhana 2016 - 2020 (IKS 
2020).

Salah satu program khusus yang dirancang melalui IKS 
2020 ialah  meningkatkan bilangan pengamal keselamatan 
dan kesihatan pekerjaan (KKP). Setiap IKS perlu melantik 
sekurang-kurangnya seorang pekerja sebagai Penyelaras 
Keselamatan dan Kesihatan Pekerjaan (OSH Coordinator) 
untuk mengurus hal-ehwal KKP. Antara tanggungjawab 
dan peranan Penyelaras KKP ini ialah membantu majikan 
untuk melaporkan status KKP kepada JKKP, mentadbir 
dokumen KKP, mempromosi budaya KKP dan mengambil 
tindakan yang berkaitan.

Keseriusan bagi memantapkan lagi Penyelaras KKP 
ini, penambahbaikan di dalam Akta Keselamatan dan 
Kesihatan Pekerjaan (AKKP) telah diadakan pindaan, 
iaitu telah dimasukkan seksyen baharu 29A Penyelaras 
KKP. Seksyen ini menyatakan keperluan majikan melantik 
pekerja untuk bertindak sebagai Penyelaras KKP bagi 
membantu pihak majikan menyelaras pematuhan 
perundangan KKP dan program KKP di tempat kerja. 

Sehubungan dengan ini, kita sangat mengharapkan 
peranan Penyelaras KKP dapat membantu negara 
dalam membentuk budaya KKP di tempat kerja sekaligus 
mengurangkan kadar kemalangan dan kadar kematian 
negara!

AKTIVITI

04 OKTOBER  2022 
 UNITEN Safety & Health Week 2022

4 Oktober 2022, NIOSH telah menyampaikan taklimat kepada pelajar kejuruteraan di Kolej Kejuruteraan (COE) UNITEN sempena 
'UNITEN Safety & Health Week 2022'. Tajuk taklimat berkaitan 'Peranan Jurutera terhadap Keselamatan dan Kesihatan di Tempat 
Kerja' bagi pelajar yang mengambil subjek 'Engineer in Society'.

AKTIVITI

04 OKTOBER  2022 

12 OKTOBER  2022 

Majlis menandatangani memorandum persefahaman (MOU) di antara NIOSH dan 
Universiti Tenaga Nasional (UNITEN)

Perasmian Majlis Pelancaran Program Penyelia Penginapan dan Kemudahan 
Pekerja (PPKP)

12 Oktober 2022 - YB Datuk Seri M. Saravanan, Menteri Sumber Manusia telah merasmikan Majlis Pelancaran Program Penyelia 
Penginapan dan Kemudahan Pekerja (PPKP).

Kementerian Sumber Manusia (KSM) membangunkan modul latihan yang diperlukan kepada penyelia yang dilantik oleh majikan 
bagi melaksanakan tugas Orang Yang Bertanggungjawab (OYB) terhadap penginapan dan juga pekerja yang ditempatkan.

Modul yang dibangunkan dengan kerjasama Jabatan Tenaga Kerja Semenanjung Malaysia (JTKSM) dan Institut Keselamatan dan 
Kesihatan Pekerjaan Negara (NIOSH) itu selaras Akta Standard Minimum Perumahan, Penginapan dan Kemudahan Pekerja 1990 
(Akta 446).

JTKSM dan NIOSH diberi kepercayaan penuh bagi menyediakan modul berkenaan dan memberikan latihan kepada penyelia bagi 
mengenal pasti keadaan yang membahayakan dan langkah yang perlu diambil di tempat penginapan dan kemudahan pekerja.

Turut hadir di program tersebut ialah Timbalan Ketua Pengarah (Operasi) JTKSM, Mohd Asri Abdul Wahab dan Pengarah Eksekutif 
NIOSH, YBrs. Tuan Haji Ayop bin Salleh. Ketua dan wakil jabatan dan agensi KSM seperti Pertubuhan Keselamatan Sosial 
(PERKESO), HRD Corp dan Jabatan Keselamatan dan Kesihatan Pekerjaan (JKKP) juga hadir.

Sesi pertukaran dokumen Memorandum Persefahaman (MoU) di antara JTKSM dan NIOSH juga diadakan dalam kerjasama strategik 
penghasilan modul latihan, pembangunan tenaga pengajar dan pelaksanaan sesi latihan PPKP.

Sesi penyerahan sijil juga diadakan kepada peserta kumpulan pertama kursus PPKP yang terdiri dari beberapa majikan yang 
menyediakan fasiliti kemudahan penginapan atau perumahan kepada pekerja mereka.

4 Oktober 2022, Kajang - Universiti Tenaga Nasional (UNITEN) dan 
NIOSH menandatangan memorandum persefahaman (MOU) bagi 
simbolik kerjasama strategik dalam pelbagai aktiviti dalam aspek 
keselamatan dan kesihatan pekerjaan (KKP).

Kerjasama ini bagi memberi manfaat kepada para pelajar, graduan dan 
kakitangan tangan termasuk kolaborasi dalam pelbagai program dalam 
usaha memperkasa KKP di industri pendidikan.

Pihak UNITEN diwakili oleh Profesor. Ir. Dr. Noor Azuan Abu Osman, 
Naib Canselor UNITEN manakala NIOSH diwakili oleh Tn. Mejar Haji 
Hanif Maidin (B), Setiausaha Eksekutif NIOSH. Turut hadir adalah 
Tuan Mohd Anuar Embi, Ketua Pengarah Jabatan Keselamatan dan 
Kesihatan Pekerjaan (JKKP) dan pengurusan tertinggi UNITEN dan 
NIOSH serta pelajar dan kakitangan UNITEN.

14 Oktober 2022, Kuala Lumpur - NIOSH 
menerima pengiktiraran sebagai Government 
OSH Enabler dari Malaysia OSH Professional 
Association (MOSHPA) di sebuah majlis 
bertempat di Kuala Lumpur.

Sebagai sebuah agensi Kementerian Sumber 
Manusia, NIOSH dipertanggungjawabkan 
untuk menyokong industri di dalam aktiviti 
pelaksanaan program latihan; penyelidikan 
dan pembangunan; dan penyebaran maklumat 
berkaitan disiplin keselamatan dan kesihatan 
pekerjaan (KKP).

Pihak NIOSH diwakili oleh Tn Hj Khairunnizam 
Mustapa, Pengurus Besar Jabatan Perundingan, 
Penyelidikan dan Pembangunan serta pegawai-
pegawai kanan NIOSH.

19 Oktober 2022, Kolej Vokasional Klang telah mengadakan lawatan Keselamatan ke NIOSH. Lawatan disambut oleh wakil NIOSH 
Encik Lukman Al Hakim dan 30 orang peserta telah menghadiri taklimat tersebut. Program lawatan separuh hari tersebut bertujuan 
untuk melihat budaya keselamatan yang dipraktiskan di NIOSH dan juga melawat fasiliti-fasiliti NIOSH.

14 OKTOBER  2022 

19 OKTOBER  2022 

NIOSH menerima pengiktiraran sebagai Government OSH Enabler dari Malaysia 
OSH Professional Association (MOSHPA)

Lawatan Kolej Vokasional Klang ke NIOSH, Bangi

AKTIVITI

26 Oktober 2022, Tentera Udara Malaysia 
(TUDM) telah mengadakan lawatan Keselamatan 
ke NIOSH. Lawatan disambut oleh wakil NIOSH 
Encik Lukman Al Hakim dan 28 orang peserta 
telah menghadiri taklimat tersebut. Program 
lawatan separuh hari tersebut bertujuan untuk 
mendapatkan info mengenai aktiviti di NIOSH 
terutamanya dalam bidang Keselamatan dan 
juga melawat fasiliti-fasiliti NIOSH.

26 OKTOBER  2022 
Lawatan Keselamatan Skuadron Penerbangan Pangkalan Udara Subang

Tentera Udara Diraja Malaysia (TUDM) ke NIOSH, Bangi

AKTIVITI

Program OSH Talk dan pameran bersama pelajar semester akhir Jurusan Mekanikal dan Elektrikal dari Institut Kemahiran MARA 
Johor Bahru 

Program ini bertujuan untuk memberikan kesedaran kepada para pelajar yang akan menjalani latihan industri mengenai kepentingan 
menjaga keselamatan dalam semua aspek semasa berada di tempat kerja

Perkongsian sesi ceramah disampaikan oleh Tc. Ahmad Fitri Ahamad Nordin selaku Penjaga Jentera Elektrik, Unit Pentadbiran Aset 
& Fasiliti Niosh Pejabat Wilayah Selatan

Kehadiran pelajar seramai 205 orang dan pensyarah seramai 10 orang

27 OKTOBER  2022 
Program OSH Talk dan pameran di Institut Kemahiran Mara Johor Bahru

